
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે

પાષાણ ઘર્ષથી અગ્નિ ઝરે, અગ્નિથી જેમ ધૃત;

અંગ અનંગ અગ્નિ વધ્યો, આકળો થયો તર્ત.  ૧૪૬

ધર્મ કર્મ સહુ વિસર્યો, થયું કામવશ અંગ;

બીજું કાંઈ સૂઝે નહિ, રામાશું લાગ્યો રંગ. ૧૪૭

વિસર્યો ઇષ્ટ ગુરુ દેવતા, વિસર્યો કુલ મરઝાદ;

વિસર્યો મહેલ ને મેડિઓ, પ્રેમદાશું લાગ્યો વાદ. ૧૪૮

આવ્યો નિકટ તે નિરખતાં, ભયભિત તે ઘનઘોર;

દૃષ્ટિ ન ચૂકે તે થકી, જ્યમ ચન્દ્રથી ચકોર.  ૧૪૯



ચોપાઈ.



પોપટ પદ્મિની બેઠાં જ્યાંય, મહોલે પહિપતિ આવ્યો ત્યાંય;

સમજ્યો પોપટ સમજી નાર, ચતુર મળી બે કરે વિચાર. ૧૫૦

આવતામાં વરત્યું છે મન, કામ આકળો છે રાજન;

ઇશ્વર આપની રાખશે લાજ, કામિની કહે શું કરવું કાજ. ૧૫૧

કહે પોપટ નવ ધરશો બીક, દેઊં છું નંદ રાજાને શીખ;

એમ કરતાં તે બોલ્યો વાનિ, અધિક ચાતુરી મનમાં આણિ. ૧૫૨

તું મુજને જાણે છે અજાણ, આજ થાઉં ચતુરસુજાણ.



દોહરા.



કહે પોપટ ભલે આવિયા, પૃથ્વીપતિ ભૂપાળ;

આનંદકંદ નંદરાયજી, પ્રજાતણા પ્રતિપાળ. ૧૫૩

તાત તમો છો જગતના, પ્રધાન તમારો પુત્ર;

હું જાણું છું નિહાળવા, આવ્યા છો ઘરસૂત્ર. ૧૫૪

તન નથી ઘેર તાહરો, હાજર છે સુતનાર;

પણ તે તારે આસરે, તમ પુત્રીને ઠાર. ૧૫૫

ખબર લેવી તમને ઘટે, ઘેર નથી જવ તન;

પુત્ર પ્રજા સૌ તાહેરી, પિતા નંદ રાજન. ૧૫૬

રાજા તે તો તાત છે, પ્રજા તે તો પુત્ર;

શાસ્ત્ર સાખ પૂરે સદા, સાચો અક્ષર સૂત્ર. ૧૫૭

બાઇ આવો બેસો બારણે, આવ્યા છે તમ તાત;

પિતા પાસે બેસો જઇ, કરો સુખ દુઃખની વાત.  ૧૫૮

બાઇ આવોની બારણે, એહ તાત નન્દરાય;

સાસરવાસો લેઇ આવિયા, તેની શી લજ્જાય.  ૧૫૯

